
dwar l-abbozz ta' deċiżjoni tal-Kunsill dwar il-konklużjoni, f'isem l-Unjoni Ewropea, tal-Ftehim bejn l-Unjoni Ewropea u New Zealand dwar il-kooperazzjoni doganali u l-assistenza amministrattiva reċiproka f'materji doganali
(07712/2016 – C8-0237/2017 – 2016/0006(NLE))
(Approvazzjoni)
Il-Parlament Ewropew,
–	wara li kkunsidra l-abbozz ta' deċiżjoni tal-Kunsill (07712/2016),
–	wara li kkunsidra l-abbozz ta' ftehim bejn l-Unjoni Ewropea u New Zealand dwar il-kooperazzjoni doganali u l-assistenza amministrattiva reċiproka f'materji doganali (07682/2016),
–	wara li kkunsidra t-talba għal approvazzjoni ppreżentata mill-Kunsill skont l-Artikolu 207 u l-Artikolu 218(6), it-tieni subparagrafu, punt (a), tat-Trattat dwar il-Funzjonament tal-Unjoni Ewropea (C8‑0237/2017),
–	wara li kkunsidra l-Artikolu 99(1) u (4), u l-Artikolu 108(7) tar-Regoli ta' Proċedura tiegħu,
–	wara li kkunsidra r-rakkomandazzjoni tal-Kumitat għall-Kummerċ Internazzjonali (A8-0029/2018),
1.	Jagħti l-approvazzjoni tiegħu għall-konklużjoni tal-ftehim;
2.	Jagħti istruzzjonijiet lill-President tiegħu biex jgħaddi l-pożizzjoni tal-Parlament lill-Kunsill, lill-Kummissjoni, kif ukoll lill-gvernijiet u lill-parlamenti tal-Istati Membri u ta' New Zealand.

NOTA SPJEGATTIVA
F'Ottubru 2017, il-Parlament Ewropew adotta r-rakkomandazzjonijiet tiegħu għall-mandat ta' negozjar għal ftehim ta' kummerċ ħieles (FTA) bejn l-Unjoni Ewropea u New Zealand, li għandu l-għan li jkun hemm FTA modern, dettaljat, ambizzjuż, ibbilanċjat, ġust u komprensiv, bħala mezz li bih ir-relazzjoni kummerċjali u ta' investiment bilaterali eżistenti bejn iż-żewġt isħab, li diġà hija waħda matura, tiġi approfondita u msaħħa aktar. 
Filwaqt li ma għandu l-ebda rabta diretta man-negozjati prospettivi għal FTA, il-Ftehim bejn l-UE u New Zealand dwar il-kooperazzjoni doganali u l-assistenza amministrattiva reċiproka f'materji doganali, li hu s-suġġett ta' dan ir-rapport, jista' jitqies bħala pass ieħor 'il quddiem lejn l-approfondiment tar-relazzjoni kummerċjali u ekonomika bejn l-UE u New Zealand bil-ħolqien ta' ambjent doganali li jkun aktar favorevoli għall-kummerċ u ta' aktar sigurtà. Għaldaqstant, fil-fehma tar-rapporteur, il-konklużjoni ta' dan il-ftehim għandha titqies bħala pass mixtieq fit-tħejjija ta' FTA ġejjieni. 
Dan il-ftehim partikolari ġie ffirmat fit-3 ta' Lulju 2017, filwaqt li n-negozjati oriġinarjament kienu ġew varati fl-2013, u l-Parlament Ewropew issa ġie mitlub jagħti l-approvazzjoni tiegħu qabel il-konklużjoni tal-ftehim. 
L-għan ġenerali ta' dan il-ftehim huwa li jiżviluppa u jintensifika l-kooperazzjoni doganali u l-assistenza amministrattiva reċiproka f'materji doganali ma' New Zealand; B'mod partikolari, jistabbilixxi bażi legali għal qafas ta' kooperazzjoni, li għandu l-għan li jiżgura l-katina tal-provvista u li jiffaċilita l-kummerċ leġittimu, kif ukoll li jippermetti l-iskambju ta' informazzjoni li jiggarantixxi l-applikazzjoni xierqa tal-leġiżlazzjoni doganali u l-prevenzjoni, l-investigazzjoni u l-ġlieda kontra l-ksur tal-leġiżlazzjoni doganali.
B'mod aktar speċifiku, dan il-ftehim għandu l-għan li: 
- jibbenefika l-kummerċ leġittimu bil-ħolqien ta' skambju favorevoli u aktar prevedibbli għall-kummerċ; 
- ikompli jippermetti l-iskambju ta' informazzjoni u l-kooperazzjoni bejn l-awtoritajiet doganali sabiex jiffaċilita l-użu ta' strumenti ġodda jew biex iżid l-effiċjenza tal-għodod eżistenti;
- jippromwovi proċeduri moderni u sempliċi sabiex jiffranka l-ħin u l-flus fit-trasport ta' prodotti mid-dwana, b'konformità sħiħa mal-impenji meħuda skont il-Ftehim għall-Faċilitazzjoni tal-Kummerċ, biex b'hekk joħloq ambjent ekwu għal operaturi ekonomiċi fuq iż-żewġ naħat;
- jgħin fil-prevenzjoni, fl-investigazzjoni u fil-ġlieda kontra l-ksur tal-leġiżlazzjoni doganali, u b'hekk jgħin fil-protezzjoni tal-konsumaturi billi jwaqqaf oġġetti perikolużi jew illegali milli jilħqu s-suq Ewropew.
L-UE diġà kkonkludiet bosta ftehimiet simili dwar l-assistenza amministrattiva reċiproka fi kwistjonijiet doganali, inter alia mal-Korea, il-Kanada, Hong Kong, l-Istati Uniti, l-Indja, iċ-Ċina u l-Ġappun. Ir-rapporteur jemmen li wasal iż-żmien li jiġi konkluż tali ftehim ma' sieħeb affidabbli u qarib bħal New Zealand, sabiex ikun hemm kooperazzjoni aktar effiċjenti bejn l-awtoritajiet doganali u biex tissaħħaħ u tiġi approfondita r-relazzjoni ma' New Zealand, u għaldaqstant jirrakkomanda li jingħata l-approvazzjoni.

